
				ఈ పుట అచ్చుదిద్దబడ్డది

యూపాక్షు నీక్షించి యుగ్రకోపమున - దీపించి యౌడులు దీటుచుఁ బలికె.

“సమరంబులో నేఁడు సకలవానరులు - నమితవిక్రములైన యాదాశరథుల

మడియించి కపివీరమాంసరక్తములఁ - దొడరి రాక్షసకోటిఁ దృప్తిఁ బొందించి

రామలక్ష్మణుల యారక్తముల్ గ్రోల - కేమని వత్తు నే నింద్రారికడకు?

నటు చేసి వచ్చెద"నన మహోదరుఁడు - నట మ్రొక్కి ముకుళితహస్తుఁడై పలికె.

"ఘనుని దశగ్రీవుఁ గని సేయవలయు - పనులెల్ల విని పోయి పగవారి గెలువు

మనవు డౌఁ గా! కని యాహారకాంక్షఁ - దనయొద్ది రాక్షసతతిఁ జూడ వార3520

లిరవొందఁగా నప్పు డిరువదియొక్క - పురుషులమాంసంబుఁ బ్రోవుగాఁ బోసి

యెనుబదిమహిషంబు లెనమనూ - ఱజములును వ్రేయు క్రోడంబులును నాల్గువేలు

ఘనశశకములు మృగంబు లార్నూరు - ననువొందఁగా దెచ్చి యావి వేఱువేఱఁ

జంపి సుపక్వమాంసములుగాఁ దెచ్చి - యింపార నాతనియెదుటఁ బోయుటయుఁ

దనివోవఁ గుడిచి యుద్ధతి రెండువేల - ఘనఘటంబులనిండఁ గల మద్య మాని

పటపట దిక్కులు పగులవేయుచును - జటులంబు లైన మీసములు దీటుచును

జనుదెంచు నురువడి జగము గంపింపఁ - గనుదోయి ఘూర్ణిల్లఁగా గుహ వెడలె

నల రాహువదనగహ్వరముననుండి - విలయకాలార్కుండు వెడలినమాడ్కి

బలుగిట్టి ధాత్రియు బ్రహ్మాండతలము - వెలయ దర్పించు త్రివిక్రముపగిది

నాచందమున వికృతాకారుఁ డగుచు - నేచినపొడవుతో నేతేరఁ జూచి
3530

కోట యవ్వలి కపికోటు లన్నియును - మేటిరాక్షసుఁ గని మిగిలినభీతిఁ

గొందఱు వెఱఁగందఁ గొందఱు డాఁగఁ - గొంద ఱట్టిటుపడఁ గొందఱు వెఱవఁ

గొందఱు మూర్చిల్ల గొందఱు జలధి - యందఱుగఁ గొంద ఱద్దిరా యనఁగఁ

గొందఱు రాముదిక్కున కొదుగంగ - నందఱఁ గనుఁగొని యాసమయమున

సౌమిత్రి! విల్లును శరముఁ దెమ్మనుచు - రాముఁడు పలికె నారావణానుజుని

"నదె యాకసంబును నవనీతలంబు - గదిసిన దేహంబు గలిగినవాఁడు

ప్రళయకాలాంబుదపటలంబు పోలె - బొలయు భూషణరుచి బొలుపైనవాఁడు

మూఁడులోకంబు లిమ్ముల మ్రింగునట్టి - వాఁడిమి దెరచిన వదనంబువాఁడు

కాలుండొ? యటు గాక కాలానలుండొ? - కాలరుద్రుఁడొ? లయకాలమారుతుఁడొ?

కాలార్కుఁడో ? మహాకాలాహిపతియొ? - కాలమృత్యువొ? లయకాలాబ్దివిభుఁడొ?
3540

కాలకాలుఁడొ? లయకాలభైరవుఁడొ? - కాలరుద్రునకును గాలరుద్రుండొ?

భీమంపురూపు విభీషణ! యిట్టి - దే మెన్నఁడును జూచి యెఱుఁగము మున్ను;

దానవుఁడో? వీఁడు దైత్యుండొ? కాక - వీనికులం బేమి? వీఁ డెవ్వఁ? డిందు

వాఁడె? యాపురవీథి వడి నేగుచున్న - వాఁ డెవ్వఁ? డెఱిఁగింపు; వానిపే రేమి?

వీనిఁ గనుంగొని వెఱచిరి కపులు - వీనిచందముఁ జూడ వెఱగయ్యె" ననుడు

